
AKTUALITET

Ishin në kërkim për plagosje, kanosje dhe
armëmbajtje pa leje, arrestohen 4 persona në
Lezhë, Tiranë dhe Durrës

SHKRUAR NGA ALBIONA LIPO
18 NËNTOR 2020

Vetëm gjatë 24 orëve të fundit policia ka bërë të mundur arrestimin e 4 personave të shpallur

në kërkim për plagosje, kanosje dhe armëmbajtje pa leje në qytetet Lezhë, Tiranë dhe Durrës.

Gjatë kontrolleve të ushtruara nëpër banesa policia ka konstatuar edhe një rast të veprës

penale “Prodhim dhe shitje të lëndëve narkotike” në qytetin e Lezhës, për të cilën është

arrestuar një person. Fillimisht policia njofton se në pranga ka rënë një 50-vjeçar nga Kamza

pasi ka qenë i shpallur në kërkim dhe i dënuar me dy vite burg për “Armëmbajtje pa leje”.

Ndërsa një 30-vjeçar nga Mirëdita është arrestuar pasi në banesë i është gjetur një armë zjarri

automatik. “Shërbimet e Policisë Mirditë, në bashkëpunim me Komisariatin e Policisë Nr. 5

Tiranë, në vijim të punës për kapjen e personave në kërkim dhe vënien e tyre para

përgjegjësisë penale, mbi bazën e informacioneve të siguruara në rrugë operative, bënë të

mundur lokalizimin, kapjen dhe ndalimin e shtetasit Dritan Arapi, 50 vjeç, banues në Kamzë, të

cilin Gjykata e Apelit Shkodër, në vitin 2019, e ka dënuar me 2 vite burg, për veprën penale

“Armëmbajtja pa leje”. Specialistët për Hetimin e Krimit në Komisariatin e Policisë Mirditë, në

vijim të punës për evidentimin dhe goditjen e paligjshmërisë në fushën e armëmbajtjes pa leje,

arrestuan në flagrancë shtetasin A. Gj., 30 vjeç, banues në Kurbnesh, Mirditë, pasi gjatë

kontrollit të ushtruar nga shërbimet e Policisë në lokalin e tij u gjet dhe u sekuestrua një armë

zjarri automatik”, deklaron policia. Kalvarit të personave të arrestuar i është shtuar edhe një 23-

vjeçar pasi gjatë kontrollit fizik i janë gjetur një sasi lëndë kanabisi. “Gjithashtu, shërbimet e

Seksionit për Hetimin e Narkotikëve, në bashkëpunim me forcën e posaçme “Shqiponja” të

DVP Lezhë, mbi bazën e informacioneve se shtetasi A. V., 23 vjeç, banues në Shëngjin, kryente

veprime në kundërshtim me vendimin e Gjykatës, ndërkohë që ishte me masë sigurie “Arrest në

shtëpi”, kanë ushtruar kontrolle në një lokal në Shëngjin, ku kanë konstatuar shtetasin A. V., të

cilit gjatë kontrollit fizik iu gjet dhe u sekuestrua një sasi lëndë narkotike e dyshuar cannabis

sativa”, deklaron policia.

Dy të arrestuar në Tiranë

Ndërkohë, në qytetin e Tiranës gjatë ditës së djeshme janë arrestuar 2 persona, një 31-vjeçar

dhe një 20-vjeçar, të cilët kanë qenë të shpallur në kërkim për veprat penale “Kanosje” dhe

“Vjedhja”. “Specialistët për Hetimin e Krimit në Komisariatin e Policisë Nr.4, në bashkëpunim me

Komisariatin e Policisë Nr. 2, kapën dhe ndaluan shtetasin E. G., 31 vjeç, i shpallur në kërkim për

veprat penale “Kanosja” dhe “Largimi i të burgosurit nga vendi i qëndrimit”. Po nga specialistët

për Hetimin e Krimit në Komisariatin e Policisë Nr.4, në bashkëpunim me Komisariatin e Policisë

Nr. 3, u kap dhe u ndalua shtetasi F. O., 20 vjeç, i shpallur në kërkim për veprën penale “Vjedhja”.

Gjithashtu, nga veprimet ka rezultuar se ky shtetas, më datë 05.11.2020 i ka vjedhur telefonin

shtetasit G. Sh. dhe më datë 13.11.2020 i ka vjedhur telefonin shtetasit G. N”, deklaron policia.

Në Durrës arrestohet një 26-vjeçar

Gjithashtu, Policia e Durrësit ka ndaluar dje një 26-vjeçar të shpallur në kërkim kombëtar pasi

më datë 21.05.2020, në Fushë-Krujë, ka plagosur me mjet prerës (thikë), për motive të dobëta,

personin S. T. dhe E. Gj. “Specialistët për Hetimin e Krimeve në Komisariatin e Policisë Krujë, në

vijim të punës për kapjen e personave në kërkim dhe vënien e tyre para përgjegjësisë penale,

ndaluan shtetasin B. X., 26 vjeç, banues në fshatin Nuaj, Krujë, pasi Gjykata e Shkallës së Parë

Krujë i ka caktuar masën e sigurisë “Arrest në burg”, për veprat penale “Plagosja e rëndë me

dashje” dhe “Mbajtja pa leje e armëve të ftohta”. Ky shtetas, më datë 21.05.2020, në Fushë Krujë,

ka plagosur me mjet prerës (thikë), për motive të dobëta, shtetasit S. T. dhe E. Gj”, deklaron

policia.

